
MALTA 

 

TRIBUNAL GHAL TALBIET ZGHAR 

 
 

GUDIKATUR DR. 
JOSEPH BONNICI 

 
 
 

Seduta tat-12 ta' Gunju, 2006 

 
 

Talba Numru. 2388/2004 
 
 
 

Christopher Grech (477272M) f’ismu propju u bħala 
mandatarju speċjali ta’ George Grech (226176M) 

Vs 
Carmel sive Lino Pisani (504459M) u Rashella Pisani 

(321996M) 
 
It-Tribunal, 
 
Ra l-avviż fl-ismijiet premessi preżentat fit-22 ta’ 
Diċembru, 2004 fejn l-atturi talbu sabiex il-konvenuti 
jħallsu s-somma ta’ Lm1,376.07 (elf, tliet mija u sitta u 
sebgħin Lira Maltin u seba’ ċenteżmi) rappreżentanti 
bilanċ minn somma akbar bħala prezz ta’ trasferimenti ta’ 
ishma. 
 
Fl-Avviż tat-talba intqal li:- 
 
Peress li l-konvenuti huma debituri ta’ l-atturi għas-somma 
ta’ Lm1,376.07 (elf, tliet mija u sitta u sebgħin Lira Maltin u 
seba’ ċenteżmi) rappreżentanti bilanċ minn somma akbar 

bħala prezz ta’ trasferimenti ta’ ishma fis-soċjeta’ First 
Empire Ceramics Company Limited. 
 
Peress li għalkemm debitament interpellati, il-konvenuti 
naqsu milli jħallsu l-ammont minnhom dovut. 
 
Bl-imgħax mill-1 ta’ Novembru, 2004 u bl-ispejjeż inklużi 
dawk ta’ l-ittra legali tat-2 ta’ Novembru, 2004 u tal-5 ta’ 
Novembru, 2004 kontra l-konvenuti, li minn issa huma 
nġunti għas-subizzjoni tagħhom.   
Ra r-risposta fejn ingħad:- 
 
Illi l-ammont pretiż m’huwiex dovut stante illi meta saret il-
valutazzjoni ta’ l-ishma u ġie miftiehem il-prezz, irriżulta 
wara li kien hemm diversi kontijiet li ma ġewx ikkunsidrati 
fil-valutazzjoni ta’ l-ishma u meta ġie mifthiem il-prezz, kif 
ukoll kien hemm diversi fatturi li ġew a konoxxenza tal-
konvenuti li żgur li setgħu kellhom effett fuq il-prezz jekk il-
konvenuti kienu jafu bihom qabel il-bejgħ u għalhekk l-
ammont m’huwiex dovut, bl-ispejjeż kontra l-atturi li kienu 
nġunti għas-subizzjoni. 
 
Sema` x-xhieda u eżamina d-dokumenti, nkluż in-noti ta’ l-
osservazzjonijiet. 
 
Ikkonsidra: 
 
Illi, din il-kawża si tratta fuq bilanċ dovut fuq trasferiment 
mas-soċjeta’ bl-isem ta’ First Empire Ceramics Limited (C 
22254).  Dana bi ftehim bil-miktub datat 4 ta’ Marzu, 2003, 
fl-atti tan-Nutar Dr. Anthony Spiteri Debono. 
 
Illi, l-pagamenti saru kif kien mifthiehem ħlief għall-aħħar 
fil-konfront ta’ dan il-pagament, il-konvenut jallega li ma 
kienx dovut billi meta saru l-valutazzjonijiet ab inizio ma 
ttieħdux in konsiderazzjoni ċerta spejjeż li rriżultaw wara 
nkluż kont ta’ l-Accountant, kont tat-taxxa u kont tal-
mekkanik ammontanti għal cirka tlett elef, u tlett mitt lira 
Maltin (Lm3,300).  Stqarr ukoll illi dawn it-tliet kontijiet 
irriżultaw matul is-sentejn preċedenti għal dawk il-
proċeduri odjerni u wara li ffirma dan il-ftehim għat-
trasferiment.  Jiġi rilevat illi fl-istess skrittura kull ma hemm 

indikat huwa illi l-istess kompraturi kellhom jagħmlu tajjeb, 
il-venditur kontra xi passivita’ futura li setgħet tinqala’ in 
vista ta’ l-ishma tagħhom fl-istess kumpanija u għall-liema 
huma kellhom huma jindirizzaw.  Għal kwalunkwe ħaġa 
oħra ma jirriżulta xejn ossia illi, t-trasferiment ta’ l-ishma 
sar mingħajr l-ebda riżerva ta’ xejn.   Huwa ben risaput illi 
soċjeta’ kummerċjali regolata mill-ishma tagħha una volta 
jkun hemm l-akkwist ta’ l-istess ishma, l-persuna li qed 
takkwista l-istess ishma tkun qegħda takkwista l-attiv u l-
passiv ta’ l-istess soċjeta’ li tkun formata mill-istess ishma.  
Una volta li ma jkun hemm l-ebda assenjazzjoni ta’ l-
istess trasferiment jew ta’ l-istess ishma jkun qed 
jakkwista l-kumpanija kif jgħid il-Malti, b’dak li għandi u 
b’dak li m’għandix. 
 
 
Għaldaqstant, f’dawn iċ-ċirkostanzi, l-kumpratur, ossia, l-
odjern konvenut ma jistax jilmenta dwar xejn inkluż 
kwalunkwe valutazzjoni u jew kontijiet li setgħu ġew wara 
l-istess trasferiment u dana għalih ma hemm l-ebda 
kondizzjoni jew riżerva. 
 
Jiddeċiedi għalhekk illi t-Tribunal filwaqt li jiċħad l-
eċċezzjonijiet tal-konvenut, jilqa’ t-talbiet attriċi u 
jikkundanna lill-konvenut iħallas lill-attur pro et noe is-
somma ta’ elf, tlett mija u sitta u sebgħin lira Maltin 
(Lm1,376.07) bl-ispejjeż u nteressi kontra l-istess 
konvenuti.  

